
Om denne boka

Den usynlege kvitheita.

Kvifor kjem så mange velmeinte forsøk på antirasistisk arbeid frå den kvite middelklassa til kort? Er det i det heile mogleg å nå ein felles røyndom for velmeinte, privilegerte kvite og svarte som kjenner rasismen på kroppen?

Dette er sentrale spørsmål i Claudia Rankine, forfattaren av Medborgar, sitt nye stykke, Det kvite kortet. Ekteparet Virginia og Charles, to kvite kunstsamlarar, har invitert den gryande, svarte kunstnaren Charlotte til middag. Dei vil kjøpe kunsten hennar og prøver å smigre henne med refleksjon kring spørsmål om kunst, representasjon og rase.

Samtalen imploderer sakte, men sikkert, og stykket får lesaren til å vri seg i ubehag etter kvart som middagsselskapet havarerer. Det utforskar kva som skjer om ein er villig til å bli i rommet når det gjer vondt å lytte. Boka er like fullt humoristisk, og personane blir meir og meir melodramatiske etter kvart som selskapet utartar seg.

Det kvite kortet er eit politisk lesestykke med stor aktualitet og samfunnsrelevans. Boka er ei rørande og avslørande destillering av raseskiljet slik det blir erfart i kvite rom; i stova, i kunstgalleria, i samfunnet og i vår eigen fantasi.

Frå engesk ved Kristina Leganger Iversen og Camara Lundestad Joof.

CLAUDIA RANKINE PÅ NORSK:

Medborgar. Eit amerikansk dikt. Samlaget 2018

ELLES UTGITT:

Poesi:

Don’t Let Me Be Lonely

Plot

The End of the Alphabet

Nothing in Nature Is Private

Skodespel:

The provenance of beauty: A South Bronx Travelogue


FORORD

Ein kveld, under spørsmålsrunden etter ei opplesing, reiste ein kvit, middelaldrande mann seg. Etter å på rørande vis ha kommentert høgtlesinga mi frå Medborgar, spurde han meg: «Kva kan eg gjere for deg? Korleis kan eg hjelpe deg?» Mens eg stod på scena og betrakta han, lurte eg på korleis eg kunne skyve dette spørsmålet bort frå meg, historia mi, kroppen min, til meir relevante problemstillingar og dynamikkar knytt til amerikansk historie og kvit skuld. I den augneblinken kom eg til å tenke på Teju Coles essay «Den kvite redningsmannsindustrien». Kanskje hadde det vore betre om eg hadde nytta orda hans beint fram, om eg hadde sitert han når han trekker Hannah Arendt inn på kvitheitas område. «Vondskapens banalitet transformerer seg til sentimentalitetens banalitet. Verda er ingenting anna enn eit problem som kan fiksast med entusiasme.» Eller dette: «Den kvite redningsmannsindustrien handlar ikkje om rettferd. Den handlar om å ha ei stor emosjonell erfaring som rettferdiggjer privilegia.»

Men i den augneblinken bestemte eg meg for å tre fram og slutte å gøyme meg bak alt eg har lese, alle referansane og sitata mine, og svare på spørsmålet hans frå ein personleg ståstad utan den distanserte staffasjen det gir å snakke gjennom referansar til andre. Det slo meg at han med spørsmålet sitt nytta seg av den eldgamle forsvarsmekanismen som kvite, liberale folk med gode intensjonar bruker for å sleppe å identifisere seg med rasistiske handlingar av den typen han nett hadde høyrt meg lese om. Spørsmålet hans hadde den nesten umerkelege effekten at det posisjonerte han utanfor dei problema Medborgar utforskar, samstundes som han ved å tilby meg hjelpa si underbygde sin overlegne posisjon i forhold til meg. Han ville hjelpe til med å gi svar ikkje berre på mine problem, men på problema til alle svarte folk, problema han berre fekk innblikk i den augneblinken, men elles ikkje var involvert i eller rørt av. Han verka heilt ute av stand til å innsjå at samfunnsproblema våre avheng av nærværet hans, trass i at prosjektet mitt handlar om å formulere denne innsikta på alle vis eg kan.

At kvit overmakt lever vidare (for å alludere til Saidiya Hartman, som skildrar korleis slaveriet lever vidare), er vårt felles problem. Cole skriv: «Alt han ser, er nød, men han ser det ikkje som nødvendig å undersøke årsaka til denne nøda.» Om han skulle undersøke årsaka til nøda, så ville han forstå at han ikkje trong invitere seg sjølv til åstaden – han er allereie der. Det var så mykje som kunne blitt sagt om den ofte meiningslause, reparative sjenerøsiteten kvitheita viser i møte med menneskeleg smerte og liding, men i dei minutta vi hadde til å adressere dette, svarte eg ganske enkelt mannen slik: «Eg trur spørsmålet du burde stille, er kva du kan gjere for deg sjølv.»

Han sette ikkje pris på svaret mitt.

Eg må innrømme at eg ikkje hadde venta raseriet som reiste seg frå baksida av maska hans av noblesse og storsinn – denne maska som er på grensa til å verke nedlatande, men som i røynda er heilt sentral for undertrykkinga av den amerikanske medskulda i antisvart rasisme. «Om det er slik du svarer på spørsmål», svarte han, «så kjem ingen til å vilje spørje deg om nokon ting.»

Det kvite kortet vaks fram frå spørsmålet til denne mannen og måten han responderte på svaret mitt på. I hans sinn, kor var det eg feila? Venta han i utgangspunktet at eg skulle uttrykke takksemd for interessa hans? Skulle kjenslene hans og kjenslene til resten av publikum vere min høgste prioritet? Var høvet hans til å forstå arbeidet mitt avhengig av at eg bekrefta at han var likande? Eg ønskte verkeleg å ha den samtalen han starta. Eg hadde ikkje dratt så langt for å ikkje delta, men som affektteoretikaren Lauren Berlant har skrive: «Kva gjer det med tilknytinga til livet å konstant måtte navigere i atmosfæren av kvit humørløyse?»

Etter denne hendinga blei det klart for meg at folk i publikum kan lese alle dei relevante bøkene om rasisme, sjå alle dokumentarane og filmane, kjenne og seie alle dei korrekte frasane, men i augneblinken samtalen finn stad, vil dei likevel trekke seg tilbake i forsvar, sinne, stille, altså trekke seg tilbake til ein komfortabel stad der dei har kontroll, noko som startar med å sette meg på plass der eg ifølgje deira førestilling høyrer til. Kanskje kan ikkje nokon diskusjon om rasisme ha som utgangspunkt at deltakarane er likestilte. Kanskje er forventinga at eg, som svart kvinne, skal spele ut ei førestilling eg ikkje sjølv kan sjå, sjølv om eg motset meg denne. Kanskje er den einaste måten vi kan undersøke denne kjente og likevel usynlege dynamikken på, å samlast i eit rom og spele den ut.

Teateret er av natur ein plass skapt av og for møte. Å skrive Det kvite kortet var ein måte å undersøke ein førestilt samtale om rasisme blant framande. Middagsselskapet, som ei setting der det er rom for å samtale i heimen til ein kvit familie, verka som den naturlege, om ikkje heilt nøytrale åstaden. Karakterane er samla for å diskutere moglegheitene for eit sal av kunst, samstundes som dei blir kjende med kvarandre. Det som fører dei saman, er eit ønske om å bli sett og kjent, men det som held dei der, er den komplekse menneskelege trongen til å bli forstått.

Dette skodespelet kunne ikkje ha blitt skrive utan samtalar med og støtte frå Catherine Barnett, Lauren Berlant, Allison Coudert, Diane Paulus og P. Carl. Takk til David Dower og David Howse for å ha bestilt skodespelet, Diane Borger og Ryan Michael Sweeney for å ha vidareutvikla stykket og ArtsEmerson og American Repertory Theater for å ha regissert og produsert Det kvite kortet.

CLAUDIA RANKINE

OPS/images/logo.jpg
Samlaget







OPS/images/cover.jpg
CLAUDIA RANKINE

DET
KVITE
KORTET ...

Fré forfattaren av Medborgar








